
Na osnovu člana 21. Zakona o lokalnoj samoupravi Unsko-sanskog kantona („Službeni glasnik Unsko-sanskog kantona“, broj: 8/11) i člana 32. Statuta Općine Velika Kladuša („Službeni glasnik Općine Velika Kladuša”, broj: 12/11), Općinsko vijeće Općine Velika Kladuša, na sjednici održanoj dana ________ 2021. godine, donijelo je

O D L U K U
O PRIVREMENOM ZAUZIMANJU JAVNIH POVRŠINA U GRADU I NASELJIMA OPĆINE VELIKA KLADUŠA

I OSNOVNE ODREDBE

Član 1.

1) Ovom Odlukom utvrđuju se javne površine koje se mogu privremeno zauzimati, njihova namjena, pojam privremenih objekata koji se postavljaju na javne površine, zone javnih površina, uslovi, kriteriji i način davanja na privremeno zauzimanje javnih površina, visina, naknada za privremeno zauzimanje javnih površina, način plaćanja, nadzor nad provođenjem ove Odluke, kaznene odredbe i druga pitanja od značaja za privremeno zauzimanje javnih površina u gradu i naseljima općine Velika Kladuša.

2) Pod privremenim zauzimanjem javne površine podrazumijeva se pravo postavljanja privremenih objekata i uređaja na dijelu javne površine na određeno vrijeme, na način koji ne utiče na promjenu katastra javne površine. 

II JAVNE POVRŠINE 

Član 2.

Javne površine u smislu ove Odluke su:

a) izgrađeno građevinsko zemljište koje je u općoj upotrebi: ulice (kolovozi i pločnici), putevi, pasaži van zgrada, trgovi i stepeništa van zgrada;

b) druge površine koje se vode kao uređeno gradsko građevinsko zemljište.

Član 3.

Javne površine mogu se privremeno zauzimati za:

a) postavljanje montažnog objekta tipa kiosk,

b) postavljanje ljetne bašte izvan ugostiteljskih objekata i prostora (na otvorenom),
c) postavljanje ugostiteljske terase/ugostiteljskih uređaja, stolova i stolica ispred ugostiteljskih objekata i prostora, 

d) postavljanje slobodnostojećih reklamnih panoa (displej, city light, snop-dispozitiv, oglasi, objave i sl.),

e) postavljanje prodajnog stola ili pokretne tezge za prazničnu prodaju robe i posebne prigode, te štanda za prezentaciju proizvoda i sl,

f) postavljanje prodajno-izloženog pulta ispred trgovinskih i uslužnih objekata,

g) postavljanje rashladnog uređaja za prodaju napitaka, industrijskog sladoleda, aparata za kokice, kestenje, kukuruz i šećerne vune,
h) postavljanje tendi, suncobrana, jarbola i sl,

i) postavljanje objekata za izvođenje zabavnih programa (cirkuski šatori, zabavni park, aparati i uređaji za zabavu i sl.),

j) postavljanje bina za prigodne manifestacije,
k) postavljanje građevinskih fasadnih skela,

l) deponovanje građevinskog materijala, 

m) rezervisanje parking prostora, 

n) prodaju proizvoda vlastite proizvodnje,  

o) ostala zauzimanja javnih površina.

Član 4.

1) Niko ne može početi sa zauzimanjem javne površine prije nego na način propisan ovom Odlukom, pribavi odobrenje za zauzimanje javne površine i plati određenu naknadu, ako ovom Odlukom nije drugačije određeno.

2) Odobrenje za zauzimanje i potvrdu o uplaćenoj naknadi, lice kojem je odobreno zauzimanje javne površine obavezno je imati kod sebe cijelo vrijeme zauzimanja javne površine. Ovu ispravu je obavezno pokazati na zahtjev komunalnog inspektora, odnosno komunalnog redara. 

3) Za nepridržavanje odredaba stava 1. ovog člana primjenjuju se kaznene odredbe važeće Odluke o komunalnom redu i ove Odluke. 

Član 5.

Zauzetu javnu površinu kao i objekte na istoj, lice kojem je odobreno privremeno zauzimanje javne površine obavezno je održavati u uzornom redu i čistoći. Nakon prestanka zauzimanja javne površine, isto je obavezno ukloniti sve tragove svog zauzimanja javne površine tj. istu dovesti u stanje prije početka zauzimanja. 

Član 6.

Pojedini izrazi upotrebljeni u članu 3. ove Odluke za čije se postavljanje koristi javna površina, imaju slijedeće značenje:

MONTAŽNI OBJEKAT TIPA KIOSK – je tipizirani montažno-demontažni objekat koji služi za obavljanje određene djelatnosti, koji moraju biti tehnički primjereno izvedeni, uklopivi u urbani prostor i estetski prihvatljivi, uz manipulativnu mogućnost premještanja i uklanjanja sa lokacije u komadu.

LJETNA BAŠTA NA OTVORENOM – (slobodnostojeća) sezonski ugostiteljski objekat postavljen na otvorenom prostoru sa pripadajućim mobilijarom (stolovi i stolice) nenatkrivena ili natkrivena suncobranima, sklopivom tendom, lakom konstukcijom izrađenom od metalnih ili drvenih montažno-demontažnih elemenata prema uslovima iz urbanističke saglasnosti.

UGOSTITELJSKA (LJETNA) TERASA – dio javne površine, u pravilu ispred ili u pročelju građevine u kojoj se nalazi ugostiteljski, trgovinski ili uslužno-prodajni poslovni prostor ili u njegovoj neposrednoj blizini (prostor izvan građevinske forme poslovnog prostora), koja se radi usluživanja gostiju sezonski koristi u ljetnom periodu za postavljanje stolova, stolica, suncobrana, pomoćnih uslužnih površina (pecana i sl.) tendi za zaštitu od sunca i atmosferilija, hladnjaka za sladoled, automata i dr. 

ZATVORENA (ZIMSKA) BAŠTA – zatvoreni dio javne površine, u pravilu ispred ili u pročelju građevine u kojoj se nalazi ugostiteljski, trgovinski ili uslužno-prodajni poslovni prostor ili u njegovoj neposrednoj blizini (prostor izvan građevinske forme poslovnog prostora), koja se radi usluživanja gostiju koristi za postavljanje stolova i stolica tokom cijele godine. 

SLOBODNOSTOJEĆI REKLAMNI PANO - (displej, citylight, blacklight, stubni panoi, brendirana stajališta, rotirajuće prizme i sl.) – objekat, uređaj koji se postavlja na javnu površinu radi oglašavanja i isticanja reklamnih poruka.

JARBOL - stup pričvršćen za tlo, koji služi za postavljanje reklamnih zastava.
PRODAJNI STO I POKRETNA TEZGA – montažna konstrukcija namjenjena za izlaganje i prodaju čestitki, razglednica, cvijeća, prskalica, proizvoda starih i tradicionalnih zanata, domaće radinosti, suvenira, ukrasnih predmeta i drugih proizvoda povodom obilježavanja novogodišnjih, državnih, vjerskih i drugih praznika, održavanja manifestacija kojima je pokrovitelj Općina Velika Kladuša te prodaje proizvoda vlastite proizvodnje. 

PRODAJNO-IZLOŽBENI PULT – montažna konstrukcija koja se postavlja ispred trgovinskih i uslužnih objekata radi izlaganja i prodaje roba.

RASHLADNI UREĐAJ – uređaj za prodaju napitaka, industrijskog sladoleda i kremova.
APARAT ZA KOKICE, KESTENJE, KUKURUZ I SLIČNO – uređaj za pečenje i prodaju kokica, kestenja, kukuruza, palačinki, uređaj za spravljenje slatke vune i slično.
TENDA – montažna konstrukcija sa odgovarajućim zastorom za zaštitu od sunca. 

SUNCOBRAN – slobodnostojeća konstrukcija najveće dozvoljene veličine 3,0 x 3,0 m, odnosno promjera 4 metra, koja se koristi za zaštitu od sunca na ugostiteljskim terasama i ljetnim baštama.

OBJEKAT ZA IZVOĐENJE ZABAVNIH PROGRAMA – luna park, cirkuski šatori, aparati i uređaji za zabavu i slično.

BINA ZA PRIGODNE MANIFESTACIJE – montažno-demontažni objekat koji se postavlja za izvođenja zabavnih programa i drugih manifestacija.
III ZONE JAVNIH POVRŠINA

Član 7.

Lokacije za zauzimanje javnih površina u gradu i naseljima na području općine Velika Kladuša nalaze se o obuhvatu šest zona iz važeće Odluke o građevinskom zemljištu, odnosno u obuhvatu Prostornog plana općine Velika Kladuša.
IV  USLOVI I KRITERIJI ZA PRIVREMENO ZAUZIMANJE JAVNIH POVRŠINA

Član 8.

1) Pravo na privremeno zauzimanje javnih površina u smislu ove Odluke imaju pravna lica registrovana za obavljanje djelatnosti za koju se traži zauzimanje javne površine i fizička lica koja imaju rješenje nadležnog organa za obavljanje djelatnosti za koju se traži zauzimanje javne površine.
2) Izuzetno od odredbi stava 1. ovog člana pravo na privremeno zauzimanje javnih površina tipa prodajni sto i pokretna tezga mogu ostvariti i fizička lica kada se radi o prodaji proizvoda vlastite proizvodnje, ukoliko imaju registrirano poljoprivredno gazdinstvo, kao i fizička lica koja traže zauzimanje javne površine radi postavljanja aparata za kokice, kestenje, kukuruz, uređaj za spravljanje slatke vune i slično. 
                                                              Član 9.

1) Zauzimanje javne površine odobrava se rješenjem kojeg donosi Općinski načelnik na prijedlog nadležne službe.

2) Rješenje iz stava 1) ovog člana izdaje se na osnovu zahtjeva stranke, Plana lokacija javnih površina i urbanističko-tehničkih uslova koje utvrđuje Služba nadležna za poslove prostornog uređenja i građenja.

3) Privremeno zauzimanje javne površine u svrhu postavljanja montažnih objekata tipa kiosk, vrši se na osnovu javnog nadmetanja – oglasa.

4) Zahtjev za zauzimanje javne površine podnosi se najmanje sedam dana prije planiranog početka zauzimanja, osim u slučaju zauzimanja javne površine u humanitarne svrhe, kada ovaj rok može biti kraći.
                                                              Član 10.
Plan lokacija za korištenje javnih površina predlaže Služba nadležna za poslove prostornog uređenja i građenja a donosi Općinsko vijeće Općine Velika Kladuša.
                                                             Član 11.
1) Postupak javnog nadmetanja provodi se putem pribavljanja pismenih ponuda, a na osnovu javnog oglasa.

2) Javni oglas se objavljuje u lokalnim sredstvima javnog informisanja i na oglasnoj tabli Općine i ostaje otvoren 15 dana.

3) Javni oglas za prikupljanje pismenih ponuda za privremeno zauzimanje javne površine sadrži:

· podatke o lokaciji za koju se provodi javno nadmetanje,

· površinu lokacije,

· vrstu objekta predviđenog za postavljanje (veličina, namjena, izgled i sl.),

· početni iznos naknade za zauzimanje javne površine i način plaćanja,

· vrijeme trajanja zauzimanja javne površine,

· rok za podnošenje prijave,

· naziv i sjedište organa kome se podnose prijave.

· način podnošenja prijave i naziv dokumenta koji je učesnik dužan priložiti uz prijavu,

· termin javnog otvorenja ponuda,

· način obavještavanja o rezultatima javnog oglasa,

· odredbu da se neće razmatrati prijave onih lica koja imaju dospjelih, a neizmirenih obaveza prema Općinskom organu uprave Općine Velika Kladuša.

Član 12.

Pismena prijava za sudjelovanje na javnom oglasu mora sadržati:

1. ime, prezime i adresu ponuđača ukoliko je ponuđač fizičko lice,

2. ovjerenu kopiju rješenja o upisu u sudski registar za pravne osobe, odnosno  odobrenje nadležnog organa za obavljanje djelatnosti za fizička lica,

3. visinu ponuđene naknade,

4. potvrdu nadležne Općinske službe da nema dospjelih, a neizmirenih obaveza prema Općinskom organu uprave Općine Velika Kladuša. 
Član 13.

1) Pismene prijave za sudjelovanje na javnom oglasu, podnese se neposredno u pisarnici Općine ili poštom u zapečaćenoj koverti s naznačenim podacima o podnosiocu.

2) Visina naknade za zauzimanje javne površine iz člana odredaba ove Odluke je početni iznos naknade za zauzimanje javne površine u postupku javnog nadmetanja.
Član 14.
1) Postupak javnog nadmetanja provodi Komisija sastavljena od 3 (tri) člana koju imenuje Općinski načelnik.

2) Komisija iz prethodnog stava otvara primljene ponude i vrši utvrđivanje formalne ispravnosti prispjelih ponuda.
Član 15.

1) Komisija je dužna u roku od 15 (petnaest) dana od dana isteka roka za prijavu na javni oglas sačiniti zapisnik kojim se utvrđuju rezultati provedenog javnog oglasa i isti dostaviti Općinskom načelniku.

2) Općinski načelnik, u skladu sa zapisnikom iz prethodnog stava, donosi Zaključak o rezultatima javnog oglasa.

3) Zaključak iz prethodnog stava objavljuje se na oglasnoj tabli Općine u trajanju od 8 (osam) dana.

4) Učesnici na oglasu imaju pravo prigovora za Zaključak Općinskog načelnika, Komisiji za žalbe Općinskog vijeća u roku od 8 (osam) dana od dana oglašavanja Zaključka, ali prigovor ne odlaže izvršenje zaključka.
                                                                 Član 16.

Pravosnažni Zaključak o rezultatima javnog oglasa, dostavlja se službi nadležnoj za komunalne djelatnosti radi izrade rješenja kojim se odobrava privremeno zauzimanje javne površine.
     Član 17.

Rješenjem kojim se odobrava zauzimanje javne površine, određuje se lice kojem se odobrava zauzimanje javne površine, detaljna oznaka i veličina lokacije čije se zauzimanje odobrava, namjena, vrsta objekta, vremenski period na koji se odobrava zauzimanje javne površine, visina naknade i drugi elementi.

      Član 18.

1) Privremeno zauzimanje javne površine za postavljanje montažnih objekata tipa kiosk može se odobriti na period do 3 (tri) godine.
2) Privremeno zauzimanje javne površine za postavljanje ljetne bašte na otvorenom i ljetne terase te tendi i suncobrana može se odobriti na period od 1. aprila do 31. oktobra.
3) Privremeno zauzimanje javne površine za postavljanje slobodnostojećeg reklamnog panoa te reklamnih jarbola, može se odobriti na period do 3 (tri) godine.

4) Privremeno zauzimanje javne površine za postavljanje zatvorene (zimske) bašte, može se odobriti na period do 3 (tri) godine.
5) Privremeno zauzimanje javne površine za postavljanje prodajnog stola ili pokretne tezge za prazničnu prodaju robe i posebne prigode, te štanda za prezentaciju proizvoda može se odobriti na period do 7 (sedam) dana.

6) Privremeno zauzimanje javnih površina ispred banaka, ugostiteljskih, prodajnih i drugih prostora za potrebe rezervisanja parking mjesta može se odobriti na period do 1 (jedne) godine, uz mogućnost produženja za jednu godinu.

7) Privremeno zauzimanje javne površine za postavljanje prodajno-izložbenog pulta ispred trgovinskih i uslužnih objekata može se odobriti na period do 1 (jedne) godine uz mogućnost produženja za jednu godinu.
8) Privremeno zauzimanje javne površine za postavljanje rashladnog uređaja za prodaju napitaka, industrijskog sladoleda, aparata za kokice, kestenje, kukuruze, palačinke, te aparata za spravljanje slatke vune, može se odobriti na period do 6 (šest) mjeseci, uz mogućnost produženja.

9) Privremeno zauzimanje javne površine za postavljanje objekata za izvođenja zabavnih programa (cirkuski šatori, luna parkovi, aparati i uređaji za zabavu i sl.), može se odobriti na period do 6 (šest) mjeseci uz mogućnost produženja.

10) Privremeno zauzimanje javne površine za postavljanje bina za prigodne manifestacije može se odobriti na period do 7 (sedam) dana.
11) Privremeno zauzimanje javne površine za postavljanje građevinskih fasadnih skela i deponovanje građevinskog materijala može se odobriti do isteka roka iz Ugovora o izvođenju radova.

12) Ostala privremena zauzimanja javne površine mogu se odobriti na period do 3 (tri) mjeseca.
13) Ograničenja koja se odnose na period zauzimanja iz stava 5) i 10) ovog člana ne odnose se na manifestacije čiji je organizator, odnosno pokrovitelj Općina Velika Kladuša.
                                                            Član 19.

Ukoliko privremeni korisnik javne površine uredno izmiruje obaveze nastale po osnovu privremenog zauzimanja javne površine, a želi koristiti istu i nakon isteka perioda naznačenog u rješenju, dužan je 15 (petnest) dana prije isteka roka dostaviti službi nadležnoj za komunalne poslove zahtjev za produženje perioda zauzimanja javne površine.

Član 20.

U slučaju prestanka naznačene djelatnosti u rješenju za privremeno zauzimanje javne površine za postavljanje montažnog objekta tipa kiosk, odnosno po isteku perioda važnosti rješenja za zauzimanje iste, zatim po isteku perioda važnosti rješenja kojim se odobrava zauzimanje javne površine za postavljanje ljetne bašte na otvorenom, kao i po isteku važnosti rješenja za postavljanje slobodnostojećeg reklamnog panoa, privremeni korisnik javne površine, dužan je privremeni objekat ukloniti, a zauzetu javnu površinu dovesti u prvobitno stanje, u suprotnom će nadležna inspekcija izvršiti uklanjanje objekta na teret korisnika.

Član 21.

U smislu odredaba ove Odluke, rješenje o zauzimanju javne površine u svrhu postavljanja montažnog objekta tipa kiosk, ljetne bašte na otvorenom i reklamnog panoa može se izdati nakon izdatih akata o građenju u skladu s Zakonom o prostornom uređenju i građenju.

Član 22.

1) Podnosilac zahtjeva za privremeno zauzimanje javne površine uz zahtjev prilaže:  
a) Kopiju rješenja nadležnog organa za obavljanje djelatnosti za koju se traži zauzimanje javne površine, ili akt o registraciji izdat od nadležnog suda, 
b) Potvrdu o registraciji gazdinstva za prodaju proizvoda vlastite proizvodnje.
c) Kopiju katastarskog plana za predmetnu javnu površinu.
d) Dokaz o izvršenoj uplati administrativne takse, osim u slučajevima kada je stranka oslobođenja plaćanja iste u skladu sa Odlukom o općinskim administrativnim taksama i tarifama općinskih adminitrativnih taksa, 
e) Kopiju odobrenja za građenje i Ugovora o izvođenju radova u slučajevima postavljanja fasadnih skela i deponovanja građevinskog materijala na javnoj površini,

f) Potvrdu službe nadležne za finansijske poslove o nepostojanju dospjelih, a neizmirenih obaveza prema Općinskom organu uprave, stvorenih od strane podnosioca zahtjeva. 

2) Izuzetno od odredbi stava 1. ovog člana za privremeno zauzimanje javne površine radi postavljanja aparata za kokice, kestenje, kukuruz i slično, nije potrebno rješenje o registraciji, odnosno odobrenje za rad.
Član 23.

Rješenje za privremeno zauzimanje javne površine u svrhe navedene u članu 3. ove Odluke može se izdati ako su ispunjeni slijedeći uslovi:

a) da se zauzimanjem javne površine ne ometa bezbijednost odvijanja motornog i pješačkog saobraćaja (slobodna širina pješačkog saobraćaja najmanje 1,60 m),

b) da se ne ometa pristup okolnim objektima, podzemnim i drugim instalacijama,

c) da podnosilac zahtjeva posjeduje dokumentaciju navedenu u članu 22. ove Odluke,

d) da nema dospjelih, a neizmirenih obaveza prema Općinskom organu uprave Općine Velika Kladuša.
Član 24.

1) Korisnici javnih površina dužni su se u svemu pridržavati uslova utvrđenih u rješenju o zauzimanju javne površine, uključujući način i rokove plaćanja.

2) Privremeno zauzeta javna površina ne može se dati na zauzimanje, odnosno u podzakup drugom licu, osim kada je odredbama ove Odluke propisano da se zauzimanje javne površine odobrava JKUP „Komunalije“ d.o.o. Velika Kladuša.
3) U slučaju nepridržavanja odredbi stava iz 1) i 2) ovog člana, nadležna urbanističko-građevinska i komunalna inspekcija će ukloniti predmetni objekat o trošku korisnika.

V URBANISTIČKO-TEHNIČKI USLOVI
Član 25.

1) Mjesta na javnim površinama na kojima je dobreno postavljanje objekata tipa kiosk moraju ispunjavati sledeće uslove: 

· postavljanjem ovih objekata ne može se spriječiti ili otežati korištenje zgrada ili drugih objekata i ugrožavati bezbjednost saobraćaja i pješaka, 

· postavljanjem ovih objekata u blizini raskrsnice mora odgovarati bezbjednosti saobraćaja i ne može svojim položajem smanjiti preglednost i odvijanje saobraćaja (zaklanjati signalizaciju i sl.), 

· objekti mogu biti tipski kao i montažno-demontažni, lake konstrukcije, 

· objekti se mogu postavljati samo na mjesta na kojima neće dolaziti do prljanja javne površine i ometanja saobraćaja, te na kojima se neće umanjiti estetski i opći izgled tog mjesta. 

· veličina, odnosno gabariti ove vrste objekata zavisit će od namjene i lokacije predmetnog objekta, a da, po pravilu, ukupan korisni prostor iznosi do 12 m2. 

2) Korisnici ovih objekata su dužni objekte i neposrednu okolinu držati u čistom i urednom stanju, a za reklamiranje artikala koje nude ne mogu koristiti okolne objekte i površinu. 

3) Prestankom važenja odobrenja za postavljanje objekata iz stava 1. ovog člana korisnik je dužan objekat ukloniti i teren dovesti u prvobitno stanje. 

4) Unutarnja visina kioska ne smije biti manja od 2,20 m, a slobodna površina poda ne može biti manja od 2,00 m2, uz uslov da su u kiosku obezbijeđeni normativi u pogledu mikroklimatskih uslova. Konstruktivna izvedba kioska mora biti takva da obrtniku ili licu koje obavlja srodnu djelatnost obezbjeđuje zaštitu od atmosferskih uticaja. Pod kioska mora biti izveden od materijala koji obezbjeđuje toplotnu zaštitu. Kiosk mora biti priključen na električnu mrežu. Kiosk mora biti tehnički i oblikovno primjereno izveden, uklopiv u urbani prostor i estetski prihvatljivi, uz mogućnost premještanja i uklanjanja sa lokacije u komadu.

Član 26.

1) Ljetna bašta se može postavljati na površini ispred, bočno ili u zaleđu ugostiteljskog objekta i u dužini ugostiteljskog objekta. Ljetna bašta može biti iz jednog ili više djelova koji mogu biti otvorenog ili zatvorenog tipa.

2) Ljetna bašta treba da bude jednostavnog oblika osnove i dimenzija pogodnih za postavljanje i funkcionalno korištenje ljetne bašte, te jednobrazna na području cijele općine izuzev kod objekata kulturno-historijskog nasljeđa.

3) Ljetnu baštu čine stolovi, stolice, a po potrebi sjenilo, podna platforma, ograda, žardinjera, rasvjeta, pano za izlaganje menija i drugi elementi koji se postavljaju u skladu sa ovom Odlukom.

4) Elementi ljetne bašte koji predstavljaju izvore svjetla i zvuka moraju biti takvog inteziteta i položaja da ne ometaju saobraćajnu, stambenu i drugu namjenu okolnih površina i objekata, u skladu sa važećim standardima i propisima.

5) Priručna rashladna vitrina može biti element ljetne bašte, pod uslovom da se ne koristi kao posebno prodajno mjesto.

6) Svi elementi ljetne bašte moraju biti postavljeni unutar odobrene osnove i volumena ljetne bašte.

7) Postavljanje ljetne bašte vrši se tako da su komunalni objekti (stubovi javne rasvjete, hidranti, šahtovi i drugi) na bezbjednom rastojanju izvan ljetne bašte i da budu dostupni za nesmetano korištenje i održavanje najmanje sa jedne strane. Izuzetno kod ljetne bašta otvorenog tipa koje se postavljaju direktno na tlo bez podne platforme, moguće je postavljanje i na površini šahta uz predhodnu saglasnost vlasnika objekta.

8) Ljetna bašta se ne može postaviti ispred kioska i pokretnog privremenog objekta preko kojeg se obavlja ugostiteljska djelatnost.

9) Zaštita ljetne bašte od sunca i atmosferskih padavina može se ostvariti postavljanjem sjenila lake konstrukcije. Sjenilo se postavlja kao slobodnostojeće. Kod ljetne bašte otvorenog tipa sjenilo je suncobran, rasklopivo sjenilo na slobodnostojećem nosaču sa dva stuba na jednu ili dvije vode ili jedro. Sjenilo je jednobojno i to bijelo, crno i bež boje ili u tonovima između njih.

10) Kod ljetne bašte zatvorenog tipa može se postaviti sjenilo lake montažno-demontažne konstrukcije, pokrivene lakim materijalom. Minimalna visina sjenila u odnosu na podnu površinu iznosi najmanje 2,20 m. 

11) Kada se sjenilo postavlja uz zgradu u kojoj se nalazi ugostiteljski objekat, sjenilo može biti konzolno pričvršćeno na fasadu zgrade, tako da se nalazi na visini najmanje 3,00 m iznad trotoara, a u pješačkoj zoni tako da se donja ivica sjenila nalazi na visini najmanje 2,20 m u odnosu na pod.

12) Za postavljanje sjenila koje je prislonjeno uz fasadu zgrade, neophodna je saglasnost vlasnika odnosno korisnika zgrade.

13) Na djelovima bašte otvorenog tipa kod kojih postoji potreba zaštite od kolskog i pješačkog saobraćaja ili radi održavanja širine pješačkog koridora, obavezno je postavljanje ograde do 1,00 m visine u odnosu na pod ljetne bašte.

14) Kod bašte sa podnom platformom ograda se postavlja po njenom obodu i duž kaskada podne platforme. 

15) Ogradu mogu činiti žardinjere, transparentna rešetkasta konstrukcija i paneli od čvrstih, potpuno prozirnih, bezbojnih i bezbjednih materijala (sigurnosno staklo ili klirit).

16) Kada se ljetne bašta postavlja u neposrednoj blizini intezivnog kolskog saobraćaja, gdje postoji potreba zaštite od buke i izduvnih gasova vozila, ograda može biti visine do 1,00 m u odnosu na pod bašte, bez spajanja sa sjenilom na bilo koji način, uz uvjet da se obezbijedi preglednost kroz istu.
17) Kod bašte otvorenog tipa, zaštita od vjetra se može ostvariti postavljanjem ograde  - panela izrađenih od čvrstih, potpuno prozirnih, bezbojnih i bezbjednih materijala (sigurnosno staklo ili klirit).

18) Ljetnu baštu zatvorenog tipa formiraju bočni elementi koji sa sjenilom čine cjelinu, izrađeni od čvrstih, potpuno prozirnih, bezbojnih i bezbjednih materijala (sigurnosno staklo ili klirit).

19) Ljetne bašta zatvorenog tipa mora ispunjavati protivpožarne uslove.

20) Mjesta na javnim površinama na kojima je odobreno postavljanje stolova i stolica radi postavljanja ljetnih bašti, bez obzira da li su sastavni dijelovi poslovnih prostorija ili nisu, moraju ispunjavati sljedeće uslove: 

· prostor koji ostaje za pješake ne može biti uži od 1,6 metra, a udaljenost ograde ljetne bašte od ruba trotoara ne može biti manja od 0,3 metra, 

· javna parkirališta i površine na kojima se nalaze ventilacioni otvori i slično ne mogu se odobriti za postavljanje ljetne bašte, 

· u površinu ljetne bašte uračunava se i površina živice, žardinjera ili druge ograde koja se postavlja uz rubove bašte, 

· visina pokretne ograde ne može biti viša od jednog metra, ukoliko se prostor ljetne bašte nalazi djelimično ili u cjelosti na javnoj zelenoj površini, 

· zelena površina se mora zaštiti montažno-demontažnom podlogom, 

· po prestanku rada ugostiteljske radnje, kao i po proteku vremena određenog u rješenju za privremeno zauzimanje javne površine, mora se ukloniti sve što je bilo u funkciji ljetne bašte, a površina se mora privesti prvobitnoj namjeni u roku od 7 (sedam) dana od dana prestanka rada, odnosno isteka roka, 

· uslove za postavljanje bašte propisuje Služba nadležna za prostorno uređenje i građenje kroz urbanističko-tehničke uslove. 

Član 27.

1) Reklame, reklamne konstrukcije, reklamni panoi, reklamni svijetleći i drugi ormarići, jarboli, zastave, oglasne ploče, oglasni stubovi, transparenti, zaštitne tende i ostalo (u daljem tekstu "naprave") mogu se postavljati samo na osnovu izdatog odobrenja za postavljanje. 

2) Izuzetno Služba nadležna za komunalne poslove može za određene manifestacije i druge prilike periodičnog karaktera izdati odobrenje za privremeno postavljanje navedenih predmeta i objekata, ali se one moraju ukloniti odmah po prestanku razloga zbog kojeg su postavljeni. 

3) Posebne samostojeće objave za kratkotrajne manifestacije mogu se postaviti i na trotoare ili zelene površine uz naknadu i samo na osnovu odobrenja za postavljanje, izdatog od strane Službe nadležne za komunalne poslove. 

4) Ukoliko su ovi objekti osvijetljeni uz zahtjev se prilaže i elektroenergetska saglasnost te saglasnost vlasnika objekta sa kojeg se koristi električna energija. 

5) Za sve reklamne konstrukcije, konzolne reklame i tende na objektu podnosi se zahtjev Službi nadležnoj za komunalne poslove za izdavanje saglasnosti, odnosno odobrenja. 

Član 28.

1) Pokretne tezge na kojima se prodaju srećke, razglednice, čestitke, knjige, cvijeće i drugi predmeti mogu se postaviti i na trotoarima samo u dane prigodnih svečanosti i praznika uz odobrenje Službe nadležne za komunalne poslove i isti mogu ostati na određenom mjestu samo za vrijeme tih dana. 

2) Privremeno zauzimanje javne površine u svrhu izlaganja i reklamiranja roba i usluga ispred poslovnih objekata i prostorija ne može se odobriti na javnoj saobraćajnoj površini.

3) Javna površina u svrhu izlaganja i reklamiranja roba i usluga ispred poslovnih prostora i objekata ne može se odobriti veća od 10,00 m2. 
Član 29.

1) U rješenju za privremeno zauzimanje javne površine u cilju vršenja radova na čišćenju, opravci vanjskih dijelova objekata i njihovo uređenje (krova, oluka, fasada i sl.) utvrdit će se obaveza za izvođača radova da u svrhu upozorenja učesnika u saobraćaju moraju na mjestu izvođenja radova postaviti propisane oznake po kojima će biti vidljivo da je prolaz opasan. Ako se prilikom izvođenja radova ošteti javna površina, izvođač je dužan izvršiti opravku u roku od 48 sati od momenta nastanka iste.

2) U slučaju da izvođač u određenom roku ne izvrši opravku, Služba nadležna za inspekcijske poslove izdat će nalog ovlaštenom pravnom licu za opravku oštećene površine o trošku izvođača radova.

3) Rješenjem o privremenom zauzimanju javne površine za deponovanje i pripremu građevinskog materijala utvrdit će se obaveza izvođača radova da zauzetu javnu površinu ogradi i označi propisanim znacima i time omogući bezbjedan prolaz pločnikom i ulicom, te da ne ometa odvijanje saobraćaja, kao i da ne vrši oštećenje objekata, ulice i pločnika.

4) Građevinski materijal se mora složiti i uredno držati, te obezbijediti neometano oticanje oborinskih voda. Za sve eventualne štete odgovoran je izvođač radova.

5) Na javnoj površini u pješačkoj zoni nije dozvoljeno pravljenje maltera i miješanje betona, te izvođenje drugih radova koji mogu da prouzrokuju oštećenje javne površine.
VI NAKNADA ZA PRIVREMENO ZAUZIMANJE JAVNE POVRŠINE
Član 30.

1) Visina naknade za privremeno zauzimanje javne površine određuje se za cijeli period zauzimanja, a na osnovu: utvrđene zone, površine, jedinične cijene i perioda zauzimanja javne površine.

2) Naknada iz stava 1) ovog člana uplaćuju se na depozitni račun trezora Budžeta Općine Velika Kladuša.

Član 31.

Naknada za postavljanje montažnog objekta tipa kiosk po m² iznosi mjesečno:

1. zona                 30,00 KM

2. zona                 28,00 KM

3. zona                 25,00 KM

4. zona                 23,00 KM      

5. zona                 20,00 KM

6. zona                 17,00 KM

Član 32.

1) Naknada za postavljanje ljetne bašte na otvorenom po m² iznosi mjesečno:

1.  zona                   8,00 KM

2.  zona                   7,00 KM

3.  zona                   6,00 KM

4.  zona                   5,00 KM

5.  zona                   4,00 KM

6.  zona                   3,00 KM
2) Naknada za postavljanje ljetne bašte na otvorenom sa suncobranima, tendom ili lakom krovnom konstrukcijom po m² iznosi mjesečno:
1.  zona                   10,00 KM

2.  zona                     9,00 KM

3.  zona                     8,00 KM

4.  zona                     7,00 KM

5.  zona                     6,00 KM

6.  zona                     5,00 KM
Član 33.

1) Naknada za postavljanje ugostiteljske (ljetne) terase po m² iznosi mjesečno:

1. zona                8,00 KM

2. zona                7,00 KM

3. zona                6,00 KM

4. zona                5,00 KM

5. zona                4,00 KM

6.  zona                3,00 KM

2) Naknada za postavljanje zatvorene (zimske) bašte tokom cijele godine po m² iznosi mjesečno:

1. zona                12,00 KM

2. zona                11,00 KM

3. zona                10,00 KM

4. zona                  9,00 KM

5. zona                  8,00 KM

7.  zona                  7,00 KM






Član 34.

1) Naknada za postavljanje slobodnostojećih reklamnih panoa po m² reklamne površine iznosi mjesečno:

1. zona              25,00 KM

2. zona              20,00 KM

3. zona              15,00 KM

4. zona              10,00 KM

5. zona                8,00 KM

6. zona                5,00 KM 

2) Naknada za dvostrane i višestrane reklamne panoe određuje se na način što se novčani iznos iz stava 1) ovog člana uvećava za 50% po svakoj strani reklamnog panoa.
3) Naknada za zauzimanje javne površine po osnovu postavljenog reklamnog jarbola iznosi 100 KM po komadu godišnje u svim zonama.
Član 35.

1) Privremeno zauzimanje javne površine u Parku Omladinske radne brigade „7 sekretara SKOJ-a“ u Velikoj Kladuši, Služba nadležna za komunalne poslove će rješenjem odobriti JKUP „Komunalije“ d.o.o. Velika Kladuša.

2) Za postavljanje prodajnih stolova ili pokretnih tezgi na lokaciji iz stava 1. ovog člana, radi praznične prodaju robe i posebne prigode te štanda za prezentaciju proizvoda JKUP „Komunalije“ d.o.o. Velika Kladuša plaća naknadu Općinskom organu uprave u iznosu od 10,00 KM po m2 dnevno.

3) Za postavljanje prodajnih stolova ili pokretnih tezgi, štandova i drugih predmeta i objekata slične namjene u svrhu održavanja organiziranih manifestacija na lokaciji iz stava 1. ovog člana, JKUP „Komunalije“ d.o.o. Velika Kladuša naknadu plaća jednokratno u paušalnom iznosu od 1.000,00 KM za cijeli period održavanja određene manifestacije.
Član 36.
Naknada za postavljanje štanda za prezentaciju i promociju proizvoda utvrđuje se u iznosu od 10 KM/m2 dnevno u svim zonama.
Član 37.

Naknada za postavljanje prodajno-izložbenog pulta ispred trgovinskih i uslužnih objekata po m² iznosi mjesečno:

1. zona                8,00 KM

2. zona                7,00 KM

3. zona                6,00 KM

4. zona                5,00 KM

5. zona                4,00 KM

6. zona                3,00 KM

Član 38.

1) Naknada za postavljanje rashladnih vitrina, rashladnog uređaja za prodaju napitaka i industrijskog sladoleda, aparata za kokice, kestenje i kukuruz, te uređaja za spravljenje slatke vune utvrđuje se mjesečno.
a) za rashladni uređaj i aparate za prodaju napitaka i sladoleda po jednom aparatu, a koji je postavljen uz predmetni ugostiteljski objekat iznosi mjesečno:

1. zona              50,00 KM

2. zona              40,00 KM

3. zona              30,00 KM

4. zona              20,00 KM

5. zona              15,00 KM

6. zona              10,00 KM 
b) za rashladni uređaj i aparate za prodaju napitaka i sladoleda po jednom aparatu, a koji nije postavljen uz ugostiteljski objekat iznosi mjesečno:

1. zona              150,00 KM

2. zona              140,00 KM

3. zona              130,00 KM

4. zona              120,00 KM

5. zona              110,00 KM

6. zona              100,00 KM 

c) za aparat za kokice, kestenje, kukuruz, te uređaja za spravljenje slatke vune i slično, a koji su postavljeni uz predmetni ugostiteljski objekat, naknada po jednom aparatu iznosi mjesečno:

1. zona               50,00 KM

2. zona               45,00 KM

3. zona               40,00 KM

4. zona               35,00 KM

5. zona               30,00 KM

6. zona               25,00 KM
d) za aparat za kokice, kestenje, kukuruz, te uređaja za spravljenje slatke vune i slično, a koji nisu postavljeni uz ugostiteljski objekat, naknada po jednom aparatu iznosi mjesečno:
1. zona                100,00 KM

2. zona                  95,00 KM

3. zona                  90,00 KM

4. zona                  85,00 KM

5. zona                  80,00 KM

      6. zona                  75,00 KM 
           Član 39.

Naknada za postavljanje objekata za izvođenje zabavnih programa (cirkuski šatori, zabavni park, aparati i uređaji za zabavu), plaća se mjesečno u paušalnom iznosu od 1.000,00 KM u svim zonama.

Član 40.

Naknada za postavljanje bina povodom kulturnih, zabavnih, sportskih i drugih manifestacija po m² iznosi dnevno:

1. zona                4,00 KM

2. zona                3,00 KM

3. zona                2,00 KM

4. zona                1,50 KM

5. zona                1,00 KM

6. zona                0,50 KM

Član 41.

Naknada za postavljanje građevinske fasadne skele za opravke i uređenja vanjskih dijelova zgrada i deponovanje građevinskog materijala po m² zauzete javne površine iznosi mjesečno:

1. zona               5,00 KM

2. zona               4,00 KM

3. zona               3,00 KM

4. zona               2,00 KM

5. zona               1,00 KM

6. zona               0,80 KM

                                                            Član 42.

Naknada za zauzimanje javne površine razervisanog parking mjesta za potrebe poslovnog i stambenog prostora po jednom parkirnom mjestu iznosi mjesečno 40,00 KM. 






Član 43.
Za prodaju proizvoda vlastite proizvodnje, određuje se lokacija u Ulici Ibre Miljkovića Uče – donji dio parkinga kod Tržnog centra, i ista se daje na upravljanje i održavanje JKUP „Komunalije“ d.o.o. Velika Kladuša.
                                                     Član 44.

Naknada za ostala privremena zauzimanja javne površine po m² iznosi dnevno:

1. zona                6,00 KM

2. zona                5,00 KM

3. zona                4,00 KM

4. zona                3,00 KM

5. zona                2,00 KM

6. zona                1,00 KM
                                                            Član 45.
Naknada za privremeno zauzimanje javne površine u vanurbanom području, odnosno zemljištu koje nije obuhvaćeno sa ostalih 6 zona, plaća se u iznosu od 50% od naknade za 6. zonu.





Član 46.

1) Naknadu za privremeno zauzimanje javne površine korisnik plaća unaprijed u cijelom iznosu prije preuzimanja rješenja kojim mu se odobrava privremeno zauzimanje javne površine, ako je period zauzimanja kraći od mjesec dana. 

2) Ako je period zauzimanja javne površine duži od mjesec dana korisnik plaća naknadu unaprijed i to najkasnije do petog u mjesecu za tekući mjesec.
3) Ukoliko komunalni inspektor ili komunalni redar prilikom kontrole zauzimanja javne površine utvrdi da pravno ili fizičko lice koristi veću površinu od odobrene, zapisnikom će naložiti da se u roku od 7 (sedam) dana za dio bespravno zauzete površine /razlika/ plati naknada po cijeni koja je duplo veća od cijene koja je Odlukom propisana za tu namjenu, a za period koji je naveden u izdatom rješenju. O iznosu naknade će se donijeti posebno rješenje. Ukoliko bespravni korisnik ne plati naknadu u ostavljenom roku od 7 (sedam) dana, putem nadležne inspekcije izvršiće se uklanjanje cjelokupnog objekta sa javne površine, sve o trošku korisnika.
VII  OSLOBAĐANJA I OLAKŠICE ZA PLAĆANJE NAKNADE ZA PRIVREMENO  ZAUZIMANJE  JAVNE POVRŠINE
Član 47.

Naknada za privremeno zauzimanje javne površine neće se naplaćivati u slijedećim slučajevima:

a) ako se javna površina koristi u neprofitne i humanitarne svrhe,
b) ako se javna površina koristi za potrebe sanacije, rekonstrukcije i obnove objekata koji se finansiraju donatorskim sredstvima i sredstvima državnih organa, kao i za potrebe tekućeg održavanja objekata kad se radovi izvode na opravci i uređenju vanjskih dijelova zgrada gdje su investitori etažni vlasnici,

c) ako se javna površina koristi za postavljanje prodajnog stola ili pokretne tezge radi izlaganja i prodaje proizvoda tradicionalnih i starih zanata u skladu sa propisima o zaštiti tradicionalnih i starih zanata, ali za vrijeme održavanja manifestacija čiji je pokrovitelj Općina Velika Kladuša.

d) U svrhu održavanja sajmova i izložbi čiji je pokrovitelj Općina Velika Kladuša, koje organizuju udruženja obrtnika i poduzetnika sa teritorija općine Velika Kladuša. 
Član 48.

Ako se javna površina koristi za prodaju proizvoda i vršenje usluga tradicionalnih i starih zanata u skladu sa propisima o zaštiti tradicionalnih i starih zanata, korisnik iste, plaća 50% naknade.

VIII NADZOR

Član 49.

1) Nadzor nad primjenom ove Odluke vrši Služba nadležna za inspekcijske poslove i MUP USK-a u skladu sa ovom Odlukom i važećom Odlukom o radnom vremenu ugostiteljskih objekata.

2) U vršenju nadzora inspektori i komunalni redari ostvaruju saradnju sa službenim licima MUP-a USK-a. 






Član 50. 

1) U vršenju inspekcijskog nadzora komunalni inspektor je ovlašten:

a) kontrolisati da li se zauzimanje javnih površina obavlja na način utvrđen zakonom, ovom Odlukom i drugim propisima donesenim na osnovu Zakona,

b) kontrolisati stanje zauzimanja javnih površina,

c) narediti da se utvrđeni nedostaci i nepravilnosti otklone na način i u roku kako je određeno zakonom, ovom Odlukom i drugim propisima donesenim na osnovu zakona,

d) zabraniti preduzimanje radnji za koje smatra da su u suprotnosti sa zakonom, ovom odlukom ili drugim propisom nad čijim sprovođenjem vrši nadzor,

e) narediti preduzimanje odgovarajućih radnji koje je subjekt nadzora po zakonu, ovoj odluci ili drugom propisu donesenom na osnovu zakona, bio dužan preduzeti,

f) izdati prekršajni nalog u skladu sa Zakonom o prekršajima, Zakonom o komunalnim djelatnostima, te drugim propisima koji reguliraju predmetnu oblast,
g) podnijeti prijavu protiv subjekta nadzora i odgovornog lica za učinjen prekršaj,

h) odrediti i druge mjere i radnje za koje je ovlašten zakonom, ovom Odlukom i drugim propisima.
2) Komunalni, odnosno urbanističko-građevinski inspektor rješenjem naređuje izvršenje određenih mjera i određuje rok za njihovo izvršenje u skladu sa Zakonom i ovom Odlukom. Postupak se vodi po odredbama Zakona o upravnom postupku.

3) Žalba protiv rješenja inspektora ne odlaže izvršenje rješenja.

                                                Član 51.

U vršenju nadzora komunalnom inspektoru pomažu komunalni redari koji su dužni i ovlašteni da:

a)   upozoravaju pravna i fizička lica na ponašanje u skladu sa ovom Odlukom,

b) obavještavaju komunalnog inspektora u slučajevima neizvršavanja odredaba ove     Odluke,

c)   pomažu komunalnom inspektoru u obavljanju poslova kontrole i preduzimanja mjera,

d)   obavljaju i druge poslove koji su u njihovoj nadležnosti.






Član 52.

1) Služba nadležna za komunalne poslove vodi evidenciju korisnika javnih površina za tekuću godinu na način da se u registar korisnika javnih površina unose podaci: naziv korisnika, adresa korisnika, broj rješenja, period zauzimanja, svrha zauzimanja i iznos naknade utvrđen u rješenju.

2) Služba nadležna za finansijske poslove će kvartalno dostavljati Službi nadležnoj za komunalne poslove podatke o stanju potraživanja po osnovu naknade za zauzimanje javne površine.

3) Na osnovu podataka iz stava 1) i 2) ovog člana, Služba nadležna za komunale poslove podnosi Općinskom pravobranilaštvu prijedlog za utuženje duga po osnovu neizmirene naknade za zauzimanje javne površine.

IX  KAZNENE ODREDBE

Član 53.

1) Za nepridržavanje odradaba ove Odluke primjenjuju se kaznene odredbe Odluke o komunalnom redu Općine Velika Kladuša i ove Odluke. 

2) U provođenju odredaba ove Odluke ovlaštena lica Općine Velika Kladuša mogu izdavati prekršajne naloge primjenjujući odredbe po općinskim propisima, a u okviru svojih nadležnosti u provođenju ove Odluke.






Član 54.
1) Novčanom kaznom u iznosu od 900,00 do 3.000,00 KM kazniće se za prekršaj pravno lice ukoliko:

a) privremeno koristi javnu površinu bez rješenja,

b) ako po isteku roka važnosti rješenja za privremeno zauzimanje javne površine ne ukloni privremeni objekat,

c) ako javnu površinu koja mu je data na privremeno zauzimanje da u podzakup ili je koristi suprotno namjeni površina.

2) Za isti prekršaj kaznit će se odgovorno lice u pravnom licu novčanom kaznom u iznosu od 300,00 do 900,00 KM.

3) Za prekršaj iz stava 1. ovog člana kaznit će se pojedinac koji samostalno obavlja djelatnost ličnim radom (samostalni privrednik) kaznom u iznosu od 500,00 do 1.500,00 KM. 

4) Za prekšaj iz stava 1. ovog člana kazniće se fizičko lice/građanin kaznom u iznosu od 300,00 do 700,00 KM.

                                                            Član 55.
1) Novčanom kaznom u iznosu od 500,00 KM do 1.000,00 KM kazniće se pravno lice ukoliko koristi veću javnu površinu od odobrene.
2) Za isti prekršaj kazniće se odgovorno lice u pravnom licu novčanom kaznom u iznosu od 200,00 KM do 500,00 KM.
3) Za prekršaj iz stava 1. ovog člana kazniće se fizičko lice novčanom kaznom u iznosu od 200,00 KM do 500,00 KM. 

X  PRELAZNE I ZAVRŠNE ODREDBE

                                                           Član 56.

Sadržaji i lokacije, u skladu s prostornim mogućnostima definišu se Planom lokacija javnih površina, koji utvrđuje Služba nadležna za poslove prostornog uređenja i građenja i predlaže Općinskom vijeću Općine Velika Kladuša na usvajanje, u roku od 3 mjeseca od stupanja na snagu ove Odluke.
Do usvajanja Plana lokacija javnih površina, odobravanje zauzimanja javnih površina vršiće se temeljem urbanističko-tehničkih uslova koje utvrđuje Služba nadležna za poslove prostornog uređenja i građenja
Član 57.

Ako je do stupanja na snagu ove Odluke podnešen zahtjev za privremeno zauzimanje javne površine, a po istom nije doneseno prvostepeno rješenje ili je rješenje poništeno i vraćeno prvostepenom organu na ponovni postupak, postupak će se nastaviti po odredbama ove Odluke.

Član 58.

Stupanjem na snagu ove odluke prestaje da važi Odluka o privremenom zauzimanju javnih površina u gradu i naseljima općine Velika Kladuša („Službeni glasnik Općine Velika Kladuša“, broj: 8/10, 2/12 i 6/13).

Član 59.

Ova odluka stupa na snagu 8 (osmog) dana od dana objavljivanja u Službenom glasniku Općine Velika Kladuša.

Obrađivač:





                                   Predlagač:

Služba za komunalne djelatnosti, vodne resurse,


     Općinski načelnik

zaštitu okoliša i inspekcijske poslove
Obrazloženje

Važeća Odluka o privremenom zauzimanju javnih površina u gradu i naseljima općine Velika Kladuša donesena je 2010. godine i pretrpila je dvije izmjene. U njezinoj dosadašnjoj primjeni uočili su se određeni nedostaci, odnosno javila se potreba detaljnijeg regulisanja određenih pitanja. 

Neka pitanja koja su tretirana prijedlogom uopće nisu bila uređena, dok je za druge praksa pokazala potrebu nešto drugačijeg normiranja, sve u skladu s propisima koji predstavljaju pravni osnov za donođenje Odluke. Tako ranijom Odlukom nije npr. bilo predviđeno zauzimanje javne površine u svrhu postavljanja – izgradnje zimske bašte, iako postoji iskazan interes za takve objekte. Vršenjem inspekcijske kontrole uočeno je da lica kojima je odobreno zauzimanje javne površine nerijetko zauzimaju veću površinu od odobrene, čemu se nastojalo stati na kraj predviđanjem svojevrsnih penala, odnosno plaćanjem naknade za razliku površine koju bespravno koristi u desetostrukom iznosu. Isto tako, predviđeno je oslobađanje naknade za zauzimanje javne površine u neprofitne i humanitarne svrhe, te u svrhu organiziranja manifestacija od strane udruženja obrtnika i poduzetnika. Ovim i drugim rješenjima nastojale su stvoriti što bolje pretpostavke za iskorištavanje potencijala javnih površina kojima Općina Velika Kladuša raspolaže.
Snižavanjem dosadašnjih cijena naknade nastoji se stvoriti povoljnija klima za poslovanje ugostitelja i drugih privrednika, a pooštravanjem mjera prema licima koja bespravno zauzimaju i koriste javnu površinu, iste potaknuti na zakonito postupanje.
Odluka je svrstana u X poglavlja, kako slijedi: I poglavlje – Osnovne odredbe, II poglavlje – Javne površine, III poglavlje – Zone javnih površina, IV poglavlje – Uslovi i kriteriji za privremneo zauzimanje javnih površina, V poglavlje – Urbanističko-tehnički uslovi, VI poglavlje – Naknada za privremeno zauzimanje javne površine, VII poglavlje – Oslobađanja i olakšice za plaćanje naknade za privremeno zauzimanje javne površine, VIII – Nadzor, IX – Kaznene odredbe i X – Prelazne i završne odredbe. 
U gore pobrojanim poglavljima definisano je šta se podrazumijeva pod privremenim zauzimanjem javne površine, vrste javnih površina koje se mogu privremeno zauzimati, lokacije za zauzimanje javnih površina u gradu i naseljima na području općine Velika Kladuša, uslovi i kriteriji za privremeno zauzimanje javnih površina, urbanističko-tehnički uslovi pod kojima se može odobriti privremeno zauzimanje javne površine, naknade za zauzimanje javnih površina, uslovi za oslobađanje i olakšice za plaćanje naknade za privremeno zauzimanje javne površine, te nadzor nad primjenom ove odluke, prelazne i završne odredbe.
Utemeljenje za donošenje Odluke nalazimo u odredbama Zakona o principima lokalne amouprave u Federaciji Bosne i Hercegovine („Službene novine Federacije BiH“, broj: 49/06), člana 21. Zakona o lokalnoj samoupravi Unsko-sanskog kantona („Službeni glasnik Unsko-sanskog kantona“, broj: 8/11) te člana 6. Zakona o građevinskom zemljištu Federacije Bosne i Hercegovine („Sl. novine Federacije BiH“, 25/03).
Obrađivač:





                                   

Služba za komunalne djelatnosti, vodne resurse,


     
zaštitu okoliša i inspekcijske poslove


